
Аннотация: Ушбу мақола Тошкент вилоятининг XIX-XX аср 

бошларидаги халқ турар-жой меъморчилик обидаларини ўрганишга 

бағишланган. Тадқиқотда вилоятнинг Оҳангарон, Пскент, Бўка, Зангиота, 

Паркент каби туманларида жойлашган ноёб, ёқолиб бораётган уй-жой 

биноларининг меъморий-бадиий хусусиятлари архив манбалари ва дала 

тадқиқотлари асосида таҳлил қилинади. Мақолада уйларнинг функционал 

таркиби (ташқи ва ички ҳовлилар), қурилиш усуллари (маҳаллий хом ашё), 

меъморий элементлари (қашқарча, айвон, пешайвон ва бошқалар) ва Х.Ш. 

Пўлатов, В.Н. Манакова каби олимларнинг ишларига таяниб, уларнинг 

типологияси (оддий, соддалашган, ривожланган) кенг ёритилади. Вилоят халқ 

уйларининг ўзига хослиги - географик жойлашуви, иқлим, ижтимоий-маданий 

омиллар таъсирида шаклланганлиги - сақланган обидалар мисолида амалий 

тарзда тасдиқланади. Тадқиқот натижаси Тошкент вилояти халқ меъморлигини 

сақлаш, таъмирлаш ва ривожлантириш борасидаги амалий чора-тадбирлар учун 

илмий асос бўлиши мумкинлигини кўрсатади. 

Abstract: This article is dedicated to the study of vernacular residential 

architecture monuments in the Tashkent region from the late 19th to early 20th 

centuries. The research analyzes the architectural and artistic features of unique, 

endangered residential buildings located in districts such as Akhangaran, Pskent, 

Buka, Zangiata, and Parkent, based on archival sources and field studies. The article 

elaborates on the functional layout of the houses (external “tashkari” and internal 

“ichkari” courtyards), construction methods (use of local materials), architectural 

elements (lattice windows “kashkarcha”, ayvans, peshayvons, etc.), and, drawing on 

the works of scholars like Kh.Sh. Pulatov and V.N. Manakova, their typology 

(simple, simplified, developed). Using preserved monuments as examples, the 

uniqueness of the region’s vernacular houses, shaped by geographical location, 

climate, and socio-cultural factors, is practically confirmed. The research results 

demonstrate that they can serve as a scientific basis for practical measures aimed at 

the preservation, restoration, and development of vernacular architecture in the 

Tashkent region. 

Keywords: Tashkent region, vernacular architecture, residential buildings, 

architectural and artistic features, typology, sociocultural factors, architectural 

heritage, preservation 

 

Кириш қисми: Тошкент вилояти Марказий Осиё маданияти тарихини 

ўрганишдаги муҳим минтақалардан бири бўлиб, унинг бой моддий-маданий 

мероси ва халқ меъморий ёдгорликлари бир қатор тадқиқотчилар (M.Е. Массон, 

В.А. Шишткин, И. Ахраров, М.И. Филанович, Ю.Ф. Буряков ва бошқалар 

томонидан амалга оширилган) томонидан ўрганилган. Уларинг асарлари 

кейинги тадқиқотлар учун асосий манба сифатида қимматлидир. 

Айникса, мазкур мероснинг яққол намуналари анъанавий тураржой 

меъморчилигида ҳам намоён бўлиб, у ҳар бир халқнинг маънавий қадриятлари 

ва қурилиш анъаналарини ўзида акс эттиради. Тошкент вилоятидаги аксарият 

халқ уйларининг батафсил ва ёрқин тавсифлари XIX-ХХ аср бошларига тўғри 

келади. 

Ўзбек халқ тураржой меъморчилигини ўрганишда В. Лавров, Л.И. Ремпел, 

В.Л. Воронина, А.К. Писарчик ва Д.А. Нозилов каби олимларнинг асарлари 

алоҳида аҳамиятга эга. В. Лавров Марказий Осиё шаҳар тураржойларини [17, с. 

40-47], В.Л. Воронина эса ўзбек халқ меъморчилигининг умумий анъаналарини 

ўрганган [8, c. 168] бўлса-да, Тошкент вилояти тураржой уйлари алоҳида 

ёритилмаган. А.К. Писарчик Самарқанд [23, c. 139], Д.А. Нозилов эса ўз 

асарларида Ўрта Осиёнинг тоғ меъморлигига оид муаммоларни кенг қамровли 

таҳлил қилиб [22], ўрганган бўлса-да, тадқиқ етилаётган Тошкент вилоятининг 

тоғ оди худудларидаги айрим тураржой бинолари ўрганилмаган. 

Тошкент шаҳар тураржой меъморчилиги В.Н. Манакова, З.Ш. Досметова, 

Х.Ш. Пўлатов, И.М. Азимов ва бошқаларнинг тадқиқотларида ўрганилган. 

Манакова ва Досметова нақш-безак ва меъмрликда бадиий хусусиятларни [19; 

11], Пўлатов шаҳарсозлик тузилишини (даҳа, маҳалла, мавзе ва бошқалар) [25], 

Азимов эса Тошкентни алоҳида меъморлик мактаби сифатида кўриб чиққан [1]. 

Бироқ, Тошкент вилоятининг халқ тураржой меъморлиги алоҳида, чуқур 

ўрганилмаганлигидан, мавжуд тадқиқотлар асосан Тошкент шаҳарга 

қаратилган. 

Шу сабабдан, Тошкент вилоятининг анъанавий уй-жойларининг 

меъморий-бадиий хусусиятларини ўрганиш ва илиий асослаш зарурий вазифа 

сифатида қолмоқда. 

Тошкент вилоятидаги XIX-XX аср бошларига оид халқ тураржой уйлари 

ҳозиргача кам ўрганилган. Бу борада Х.Ш. Пўлатовнинг “Планировочная 

структура жилых домов Ташкентской области” мақоласи муҳим манба 

ҳисобланади. Унда вилоят уйларининг меъморий тузилиши таҳлил қилиниб, 

улар содда, соддалашган ва ривожланган типларга ажратилган [26, 17-19]. 

Ушбу даврга оид халқ меъморлигининг кам ўрганилганлиги сабабли 

тадқиқотда асосий эътибор архив материалларига қаратилган. Хусусан, 1986-

1992 йилларда Г.А. Пугаченкова раҳбарлигида амалга оширилган “Свод 

памятников художественной культуры Узбекистана” лойиҳаси доирасида 

Тошкент вилояти обидалари бўйича тўпланган Л. Манъковская, Х. Пўлатов ва 

Э. Қораевнинг тадқиқотлари, ўлчовлари ва архив ҳужжатлари муҳим манба 

бўлиб хизмат қилади. 

Тадқиқотчи томонидан тўпланган фактологик материаллар асосида 

Тошкент вилоятининг илмий муомилага киритилмаган анъанавий тураржой 

меъморчилик ёдгорликлари аниқланган, ўрганилган ва таҳлил этилган. 

Тошкент вилояти тураржой меъморлигининг шаклланиши ва ўзига хос 

хусусиятлари. Тошкент вилояти тураржой меъморлиги кўп асрлар давомида 

табиий-иқлим шароити, иқтисодий ҳаёт ва маданий алоқалар таъсирида 

шаклланган. XVII-XVIII асрларда Бухоро, Хива ва Қўқон хонликлари даврида 

маҳаллий меъморий мактаблар ривожланиб, ўзига хос қурилиш услублари 

юзага келган. XIX асрда Қўқон хонлиги таркибида бўлган Тошкент воҳаси 

савдо ва иқтисодий ривожланиш натижасида меъморий жиҳатдан янада 

тараққий этган. 

Вилоятнинг тоғ олди ҳудудда жойлашгани ва сейсмик фаоллиги юқори 

бўлгани сабабли маҳаллий уста-меъморлар асрлар давомида синовдан ўтган 

қурилиш усулларидан фойдаланган. Бинолар, асосан, лой ва гувалак билан 

тўлдирилган якка ёки қўш синчли деворлар асосида қурилган. Қурилишда ёғоч, 

лой ва пишиқ ғишт каби маҳаллий материаллар кенг қўлланилган [9; 7; 27]. 

Тошкент воҳасининг Фарғона водийси ва Қашқар билан тарихий 

алоқалари маҳаллий меъморчиликка катта таъсир кўрсатган. Натижада 

“қашқарча” равонлар каби меъморий элементлар шаклланган. Шунингдек, 

тураржойлар ташқи ва ички ҳовлиларга ажратилиб, функционал режалаштириш 

тизими яратилган. 

Тураржойлар асосан икки қисмдан ташкил топган: Ташқари ҳовли - 

меҳмонхона, дарвозахона ва йўлаклардан иборат ижтимоий ҳудуд; Ичкари 

ҳовли - ошхона, қазноқ, оғилхона, ертўла каби оилавий ва хўжалик хоналарини 

ўз ичига олган шахсий ҳудуд. 

Асосий меъморий элементлар сифатида хона, даҳлиз, айвон, пешайвон ва 

айвон-қашқарча кенг тарқалган. Х.Ш. Пўлатов Тошкент вилояти 

тураржойларини уч типга ажратади: Оддий тип: хона + айвон; соддалашган 

тип: хона + даҳлиз + айвон (ёки суфа); 

ривожланган тип: хона + айвон-қашқарча + пешайвон (асосан Фарғонага 

яқин ҳудудларда ривожланган) [26]. 

XIX аср охири - XX аср бошларига оид Облиқ, Паркент, Зангиота ва 

Қорахитой ҳудудларидаги халқ уйлари Тошкент вилояти тураржой 

меъморчилигининг ёрқин намуналари ҳисобланади. Уларда қўш синчли 

деворлар, ўйма ганч безаклар, нақшли шифтлар ва “қашқарча” равонлари билан 

ажралиб туради. 

Облиқдаги Хатамов Каримхон уйи марказий устунли ноёб шифт 

конструкциясига эга бўлса, Қобирова Зимфира ва Абдуллаев Абдурахмон 

уйлари “қашқарча” типидаги айвонлари билан ўзига хос. Сафохон Хошимов 

уйи эса ташқари ва ичкари ҳовлили йирик тураржой мажмуаси бўлган. 

Қорахитойдаги Қози уйи икки қаватли бўлиб, безакли қози кабинети билан 

ажралиб туради. Паркентдаги Мирхожи Оқсоқол уйида ўйма устунлар ва ганч 

безаклар сақланган. Зангиотадаги Охунов Латифжон уйи эса ўйма ганч 

нақшлари ва арабий ёзувли “китаба”лари билан муҳим меъморий ёдгорлик 

ҳисобланади. 

Хулоса. Тошкент вилояти халқ турар-жой меъморчилигини ўрганиш 

бўйича олиб борилган тадқиқот натижасига куйидаги асосий хулосаларни 

келтириш мумкин: 

- Тошкент вилоятининг анъанавий уй-жой меъморчилиги айниқса, шаҳар 

меъморчилигига нисбатан чуқур ўрганилмаган. XIX-XX аср бошларига оид 

тураржой уйларнинг манбалари камлиги, шунингдек, кўпгина ноёб 

обидаларнинг йўқолиб бораётгани бу соҳадаги тадқиқотларнинг долзарблигини 

таъкидлайди; 

- Тадқиқот архив ҳужжатлари, (Л. Маньковская, Х. Пўлатов, Э. Қораев) ва 

муаллифнинг дала тадқиқотдаги ишлари натижасида тўпланган фактологик 

материалларга асосланган; 

- Вилоят уйлари табиий-иқлим (жумладан, кучли сейсмиклик) ва маданий 

(Фарғона водийси, Қашқар билан алоқалар) омиллар таъсирида шаклланган. 

Уларда маҳаллий хом ашё (лой, ёғоч ва бошқалар) ва асрлар синовидан ўтган 

синчдан қуриш конструкциядан фойдаланилган; 

- Тураржойлар асосан ижтимоий-иқтисодий эҳтиёжларга кўра ажратилган 

- ташқари ҳовли (меҳмонхона - эркаклар фаолияти учун) ва ичкари ҳовли 

(ошхона, қазноқ, бостирма - оила ҳаёти учун) дан иборат бўлган. Асосий яшаш 

майдони хона, даҳлиз, чорхари хона, айвон-қашқарча, суфа ва пешайвон каби 

блокларнинг турли ўзаро жойлашувидан ташкил топган. 

- Облиқ, Қорахитой, Паркент ва Зангиота туманларидаги амалий 

ўрганилган уйлар (Хатамов Каримхон, Қози уйи, Мирхожи Оқсоқол, Охунов 

Латифжон ва бошқа уйлари) Тошкент вилояти халқ архитектурасининг меъмор-

бадиий ўзига хос хусусиятларини кўрсатади. Ушбу тадқиқот натижалари 

вилоятнинг моддий-маданий меросини сақлаш, таъмирлаш, ундаги ўзига хос 

анъаналарни ўрганиш ва келажак авлодга етказиб бериш учун муҳим илмий 

асос бўлиб хизмат қилади. 

